
ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆ 

ԵՐԵՎԱՆԻ ՔԱՂԱՔԱՅԻՆ ՀԱՄԱՅՆՔ 

22 նոյեմբերի 2023 թվական 

1-ԻՆ ՆՍՏԱՇՐՋԱՆԻ 2-ՐԴ ՆԻՍՏ 

ԵՐԵՎԱՆԻ ԱՎԱԳԱՆՈՒ ԲԱՆԱՎՈՐ ՀԱՐՑԵՐԻ ՈՒ ՊԱՏԱՍԽԱՆՆԵՐԻ 

ՍՂԱԳՐՈՒԹՅՈՒՆ 

       Ժամը 14.00 

 

Տիգրան Ավինյան 
-Ավագանու հարգելի անդամներ, հարց ու պատասխանի համար գրանցվել է 

ավագանու 12 անդամ՝ 
Նարինե Հայրապետյան՝ «ՄԱՅՐ ՀԱՅԱՍՏԱՆ» խմբակցություն, 
Դիանա Քերոբյան՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցություն, 
Իզաբելլա Աբգարյան՝ «ԱԶԳԱՅԻՆ ԱՌԱՋԸՆԹԱՑ» խմբակցություն, 
Իոսիֆ Կուբատյան՝ «ԱԶԳԱՅԻՆ ԱՌԱՋԸՆԹԱՑ» խմբակցություն, 
Զարուհի Աղաջանյան՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցություն, 
Անի Խաչատրյան՝ «ՀԱՆՐԱՊԵՏՈՒԹՅՈՒՆ» խմբակցություն, 
Արամ Թորոսյան՝ «ԱԶԳԱՅԻՆ ԱՌԱՋԸՆԹԱՑ» խմբակցություն, 
Սեդա Տեր-Մինասյան՝ «ԱԶԳԱՅԻՆ ԱՌԱՋԸՆԹԱՑ» խմբակցություն, 
Վահան Ավագյան՝ «ՀԱՆՐԱՅԻՆ ՁԱՅՆ» խմբակցություն, 
Ամալյա Սարգսյան՝ «ՀԱՆՐԱՅԻՆ ՁԱՅՆ» խմբակցություն, 
Սամվել Հակոբյան՝ «ՄԱՅՐ ՀԱՅԱՍՏԱՆ» խմբակցություն, 
Միքայել Խաչատրյան՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցություն: 
 

 
Առաջին հարցը՝ «ՄԱՅՐ ՀԱՅԱՍՏԱՆ» խմբակցության անդամ Նարինե 

Հայրապետյան, խնդրեմ։     

Նարինե Հայրապետյան 
 -Շնորհակալություն, հարցս վերաբերում է Նոր Նորք վարչական շրջանի 
աշխատակազմի վարչական շենքի հարակից այգուն, որը ցանկապատված է, և 
բնակիչները բողոքում են, որ տարածքը չեն կարողանում օգտագործել որպես 
հանգստավայր: Ես անձամբ հանդիպել եմ շինարարների հետ, նրանք պատճառաբանել են, 
որ ճանապարհը կարգավորելու համար այգին 7-8 ամիս դեռ փակ է մնալու: Այդ ընթացքում 
այգուց անհետանում են ծառեր: Ուզում եմ պարզաբանեք, թե ի՞նչ է կատարվում այնտեղ, 
ի՞նչ հիմքերի վրա է կատարվում, ե՞րբ ենք մենք այնտեղ ունենալու կանաչ հանգստյան 
գոտի:  

Հաջորդ հարցս հետևյալն է. օրակարգում կա՞ արդյոք Նոր Նորքի հինգհարկանի 
շենքերի տանիքների վերանորոգման հարցը: Սրանք երկուսն էլ առօրյա խնդիրներ են, և 
խնդրում եմ կոնկրետ ասել, թե ի՞նչ ժամանակահատվածում է հնարավոր կարգավորել 
դրանք: 

Տիգրան Ավինյան 
-Հարցին կպատասխանի Նոր Նորք վարչական շրջանի ղեկավար Տիգրան Տեր-

Մարգարյանը: 
 Տիգրան Տեր-Մարգարյան 
 -Շնորհակալություն, առաջին հարցի հետ կապված՝ տեղեկացնեմ, որ ես 15 օր առաջ 
եմ նշանակվել վարչական շրջանի ղեկավար և խորապես տեղեկացված չեմ, բայց եթե նման 
խնդիր կա, ես Ձեզ հրավիրում եմ համատեղ շրջայց կատարելու և տեղում կհասկանանք, 
թե ինչն է պատճառը: Ինչ վերաբերում է տանիքներին, այնտեղ կան նաև բազմաթիվ այլ 
հարցեր, կփորձենք շտկել հաջորդ տարվա բյուջեով: 

Տիգրան Ավինյան 
-Հաջորդ հարցը՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցության անդամ 

Դիանա Քերոբյան, խնդրեմ։   
Դիանա Քերոբյան  
-Շնորհակալություն, պարոն քաղաքապետ, առաջին հարցս վերաբերում է Դավիթ 

Բեկի փողոցի և հեռուստաաշտարակի մոտակա խաչմերուկում ճանապարհի վրա 
առաջացած անանցանելի և անբարեկարգ վիճակին: Ե՞րբ է պլանավորվում այդ հատվածի 
հիմնանորոգումը:  

Երկրորդ հարցս վերաբերում է գովազդին. Պլանավորվում է արդյոք կատարել 
գովազդի տեղադրման չափորոշիչների մեղմացում, քանի՞ տոկոսն է, որ այժմ չի 
համապատասխանում չափորոշիչներին և կհասցնեն արդյոք տնտեսվարողները մինչև 
դեկտեմբերի 31-ն ապամոնտաժել, թե՞ նախատեսվում է ժամկետների հետաձգում: 

Տիգրան Ավինյան 
-Երկրորդ հարցին կպատասխանեմ ես. այդ կարգավորումները արդեն 1 տարի է 

գործում են և բոլորը տեղեկացված են եղել, և այստեղ ժամկետը հետաձգելու խնդիր չի 

կարող լինել: Մյուս հարցին կպատասխանի Էրեբունի վարչական շրջանի ղեկավար Հակոբ 
Բալայանը: 

Հակոբ Բալայան 
-Տեղեկացնեմ, որ Դավիթ Բեկի փողոցում աշխատանքները կատարվում են մեր 

կողմից, մեկ շաբաթվա ընթացքում ասֆալտապատումը կավարտվի: 
Տիգրան Ավինյան 
-Հաջորդ հարցը՝ «ԱԶԳԱՅԻՆ ԱՌԱՋԸՆԹԱՑ» խմբակցության անդամ Իզաբելլա 

Աբգարյան, խնդրեմ: 
Իզաբելլա Աբգարյան 
-Առաջին հարցս տրանսպորտի ոլորտից է. վերջին մեկ շաբաթվա ընթացքում 2 

ահազանգ եմ ստացել հ.20 երթուղին սպասարկող ավտոբուսների վերաբերյալ: 
Քաղաքացիները բողոքում են, որ կանգառներում մոտ 45 րոպե սպասում են ավտոբուսի:  

Երկրորդ հարցը վերաբերում է գնումների ոլորտին: Ես մի փոքր ուսումնասիրություն 
եմ արել: Խոսքը վերաբերում է բակերի բարեկարգման ժամանակ նախագծերի 
պատվիրմանը: Մանկապարտեզի բակի նախագծի հայտը դրված է 1 200 000 դրամ 
գումարով, միևնույն ժամանակ վարչական շրջանները նման հայտերը մրցույթի են դնում 
անհամեմատ ցածր գներով: Սա այն դեպքն է, որ ես ոչ թե շատ ծախսից եմ բողոքելու, այլ՝ 
հակառակը: Ուզում եմ հասկանալ, թե ինչու է հայտարարված գումարների տարբերությունն 
այդքան մեծ: Արդյոք կան ընկերություններ, որոնք հետաքրքրվում, շահում են և 200 000 
դրամով որակյալ նախագիծ են իրականացնում: Միգուցե առհասարակ նախագիծ պետք չէ 
այդ բակում և այն ձևական է պատվիրվում:  

Տիգրան Ավինյան 
-Առաջին հարցին կպատասխանի քաղաքապետի տեղակալ Սուրեն Գրիգորյանը: 
Սուրեն Գրիգորյան 
-Շնորհակալություն, քանի որ տրանսպորտի վարչության պետ պարոն 

Հարությունյանը գտնվում է արձակուրդում, խնդրել է փոխանցել, որ, եթե հարց կլինի 
կոնկրետ երթուղու հետ կապված, ապա երկուշաբթի օրվանից սկսած պատրաստ է նման 
հարցերով հետաքրքրված ավագանու բոլոր անդամների հետ անձնապես հանդիպել: Ես 
ընդհանուր առմամբ կարող եմ ասել, որ երթուղու ուշացման հիմնական երկու պատճառ է 
լինում՝ դա բազմաթիվ խցանումներն են, որոնք էլ իրենց հերթին ունեն իրենց բազմաթիվ 
պատճառները և մյուսը, որ որոշ շարժակազմեր հնամաշ են կամ ի սկզբանե ոչ շատ բարձր 
որակի, ինչի պատճառով էլ ունենում են խնդիրներ: Կոնկրետ հ.20 երթուղու վերաբերյալ 
երկուշաբթի օրը պարոն Հարությունյանի հետ միասին կուսումնասիրենք, 
հնարավորության դեպքում խնդրին արագ լուծում կտրվի: 

Տիգրան Ավինյան 
-Երկրորդ հարցին կպատասխանի քաղաքապետի տեղակալ Լևոն Հովհաննիսյանը: 
Լևոն Հովհաննիսյան  

-Շնորհակալություն, տիկին Աբգարյան, Դուք իրավացի եք, որ բակերի 
բարեկարգման նախագծերը պատվիրվում են կամ քաղաքապետարանի աշխատակազմի  
շինարարության և բարեկարգման վարչության կամ վարչական շրջանների 
համապատասխան ստորաբաժանումների կողմից, և նախագծի ընդհանուր արժեքը 
կախված է մեր կողմից կանխատեսվող վերջնական արդյունքից: Ձեր նշած 
մանկապարտեզի բակի վերաբերյալ, վստահ եմ, որ աշխատանքների էությունը և 
բովանդակությունը շատ ավելի շատ են լինելու, քան շենքերի բակերում, որովհետև բակերի 
աշխատանքների մեծ մասը կազմում են օրինակ՝ խաղասարքերի տեղադրումը, 
նստարանների տեղադրումը և այլն, որոնք ունեն հստակ արժեքներ և ենթադրում են այդ 
նյութերի կամ սարքերի գնման գործընթացը, և այդ մասով առանձին նախագծման 
աշխատանք չի պահանջվում: Այդ տրամաբանությունից ելնելով՝ նշված աշխատանքների 
գնային տարբերությունը մեծ է լինում: Այնուամենայնիվ, ցանկալի է Ձեր նշած նախագիծը 
միասին նայենք և տեսնենք, թե տրամաբանությունն ինչպիսին է: 

Տիգրան Ավինյան 
-Հաջորդ հարցը՝ «ԱԶԳԱՅԻՆ ԱՌԱՋԸՆԹԱՑ» խմբակցության անդամ Իոսիֆ 

Կուբատյան, խնդրեմ: 
Իոսիֆ Կուբատյան 
-Շնորհակալություն, առաջին հարցս վերաբերում է Կիևյան փողոցի թիվ 2, 4, 6, 8 

շենքերի բակերին և ոչ միայն: Բակը բարեկարգել են, գեղեցիկ նստարաններ են դրել, 
լուսավորություն են անցկացրել, ամեն ինչ կարծես թե նորմալ է, սակայն լույսերն արդեն 3 
ամիս է չեն աշխատում: Ցանկանում եմ տեղեկանալ ի՞նչն է պատճառը և ե՞րբ կլուծվի 
հարցը: 

Տիգրան Ավինյան 
-Հարցին կպատասխանի քաղաքապետի տեղակալ Լևոն Հովհաննիսյանը: 
Լևոն Հովհաննիսյան  
-Շնորհակալություն, պարոն Կուբատյան, իրավացի եք, ոչ միայն Ձեր նշած, այլ 

հարակից՝ Կիևյան փող. թիվ 10, 12 և 14 շենքերի բակերում նույնպես նախագծով ունենք 
նախատեսված բակային լուսավորություն, բայց այդ լուսավորության հատվածը դեռ 
ընդունված չէ և «Երքաղլույս» ՓԲԸ-ի կողմից միացումները դեռ տրված չեն: Մենք հոսանքի 
մոնտաժման մասով ունենք որոշակի հարցեր և լրացուցիչ հոսանքի հետ կապված 
աշխատանքներն ավարտին հասցնելու նպատակով ցանկանում ենք ներգրավել 
շինարարին, որպեսզի վստահ լինենք, որ միացումներից հետո անվտանգային խնդիրներ 
չենք ունենա, քանի որ մեր երեխաներն են այնտեղ խաղալու: Ես Ձեզ խոստանում եմ, որ 
ամենասեղմ ժամկետում այդ աշխատանքն իրականացնելու ենք և շինարարին հրավիրելու 
ենք այդ մոնտաժման աշխատանքները վերջնական տեսքի բերելու համար: 

Իոսիֆ Կուբատյան 

-Շնորհակալություն, երկրորդ հարցս վերաբերում է Ծարավ Աղբյուրի փողոցին: 
Այնտեղ 3 վայրում կոմունիկացիաներ են անցկացրել՝ բուսաբանական այգու դիմաց, 
ֆուտբոլի ակադեմիայի դիմաց և զորամասի դիմաց և այդ վայրերում առաջացել է 
կիսաերթևեկելի վիճակ: Բացի այդ, ֆուտբոլի ակադեմիայի և զորամասի դիմաց մայթեր են 
կառուցել, և այդ աշխատանքները դեռևս 2022 թվականից մնացել են անավարտ: Իսկ 
բուսաբանական այգում այժմ ընթացող շինարարության պատճառով մայթն 
ամբողջությամբ փակվել է, և հետիոտները երթևեկում են փողոցով: Կխնդրեմ 
անդրադառնալ այս հարցին: 

Տիգրան Ավինյան 
-Հարցին կպատասխանի Քանաքեռ-Զեյթուն վարչական շրջանի ղեկավար Արտակ 

Հովակիմյանը:  
Արտակ Հովակիմյան  
-Շնորհակալություն, Ծարավ Աղբյուրի փողոցն անցնում է Քանաքեռ-Զեյթուն և Ավան 

վարչական շրջանների տարածքով: Ասֆալտապատումը շինարարը կատարում է ըստ 
նախագծի, այն պետք է իր նստվածքն ունենա, որպեսզի հետո երկրորդ շերտը անեն, դրա 
համար ժամանակ է անհրաժեշտ: Աշխատանքներն ընթանում են բնականոն հունով, 
երաշխիքի մեջ են, մենք էլ հետևողական ենք և անհանգստանալու կարիք չկա: 

Տիգրան Ավինյան 
-Ավան վարչական շրջանի մասով կպատասխանի վարչական շրջանի ղեկավար 

Վահե Հակոբյանը:   
Վահե Հակոբյան 
-Շնորհակալություն, պարոն քաղաքապետ, պարոն Կուբատյան, այդ 

աշխատանքները նախատեսված են եղել 2022 թվականին, զուգահեռ կոյուղատար են 
անցկացրել, որից հետո նոր մայթ են կառուցել, ինչքան որ նախագծով նախատեսված է 
եղել: Խնդիրը տեղում կուսումնասիրեմ և կներկայացնեմ տեղեկատվություն: 

Տիգրան Ավինյան 
-Շատ լավ, սա ամրագրենք որպես հանձնարարական: Հաջորդ հարցը՝ 

«ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցության անդամ Զարուհի Աղաջանյան:  
Զարուհի Աղաջանյան  
- Շնորհակալություն, պարոն քաղաքապետ, երկու հարց ունեմ: Առաջին հարցս 

վերաբերում է Երևանի կենտրոնի բեռնաթափման շրջանակներում վերջերս ընդունված 
օրենքին, որն, ինչ խոսք, ողջունելի է, բայց քաղաքացիների և տնտեսվարողների շրջանում 
շատ հարցեր է առաջացրել: Գլխավոր հարցերից մեկն այն է, որ խնդիրներ են առաջանում 
կապված մաքսային պահեստներից բեռների ստացման, բեռնափոխադրման հետ: Հարցը 
նրանում է, որ մարդիկ սկսել են գտնել այլ ուղիներ, օրինակ բեռնափոխադրում են 
պատվիրում, բեռնափոխադրող ընկերությունն ասում է 5000 դրամ ավել վճարեք, որպեսզի 

իրականացնենք բեռնափոխադրումը, այսինքն խույս են տալիս օրենքից: Ինձ 
հետաքրքրում է արդյոք նախատեսվում են լուծումներ այս խնդրի հետ կապված:  

Երկրորդ հարցս հետևյալն է. քաղաքացիներին հետաքրքրում է, թե ինչ 
հաճախականությամբ է տեղի ունենում երթուղիների, ավտոբուսների վերաբաշխումը և 
արդյոք նախատեսվում է ավելացում: Խնդիրը նրանում է, որ քաղաքում ունենք 
ուղղություններ, որտեղ շատ քիչ է տրանսպորտը, օրինակ Մալաթիա-Սեբաստիայից դեպի 
Դավիթ Անհաղթի փողոց կա ավտոբուսի մեկ երթուղի, սակայն այնտեղ ունենք 
համալսարաններ, և բողոքը գալիս է ուսանողներից ու դասախոսներից, որոնք ժամանակին 
չեն կարողանում դասի կամ աշխատանքի հասնել: 

Տիգրան Ավինյան 
-Հարցերին կպատասխանի քաղաքապետի տեղակալ Սուրեն Գրիգորյանը: 
Սուրեն Գրիգորյան 
-Շնորհակալություն, ցանկացած որոշում, որ ընդունվում է քաղաքապետի կամ 

ավագանու կողմից, կարող է առաջացնել շատերի դժգոհությունը, սակայն պետք է 
հասկանալ դա արդյոք ռեֆորմի հետ կապված բնական դժգոհություն է, որ միշտ լինում է, 
թե կա որևէ օբյեկտիվ թերություն, որը պետք է հասկանանք և փոխենք: Դա կարող ենք 
քննարկել աշխատանքային կարգով: Երթուղիների մասով` հայտարարվեց, որ 30 հատ 
«Ժոնգթոնգ» մակնիշի ավտոբուս, որոնք նախորդ պայմանագրի շրջանակներում պետք է 
մատակարարվեին, ուղևորվում են դեպի Հայաստանի Հանրապետություն: Մենք 
պատրաստել ենք նաև նոր փաթեթ և մեր խնդիրը շարժակազմերի ավելացումն է, ոչ թե 
նոր ուղեգծերի սահմանումը: Ըստ էության քաղաքացիներն ավելի շատ բողոքում են ոչ թե 
երթուղիների քիչ լինելուց, այլ տվյալ երթուղու շրջանակներում տրանսպորտի մոտենալու 
հաճախականությունից: 

Տիգրան Ավինյան 
-Հաջորդ հարցը՝ «ՀԱՆՐԱՊԵՏՈՒԹՅՈՒՆ» խմբակցության ղեկավար Անի 

Խաչատրյան, խնդրեմ: 
Անի Խաչատրյան 
-Շնորհակալություն, պարոն քաղաքապետ, քաղաքացուց ունենք դիմում, որտեղ նա 

հայտնել է իր բողոքը «Երևանի Աշոտ Ղուլյանի (Բեկորի) անվան ավիամոդելավորման 
դպրոց» ՀՈԱԿ-ի ղեկավար կազմի աշխատավարձերը՝ մյուս դպրոցների ղեկավարների 
աշխատավարձերից կրկնակի բարձր լինելու վերաբերյալ: Հարցս հետևյալն է. ինչո՞վ է 
առավել այդ դպրոցի ղեկավարությունը մյուսներից:  

Տիգրան Ավինյան 
-Շնորհակալություն, ես առաջարկում եմ քաղաքացու նամակով կիսվել սպորտի և 

երիտասարդության հարցերի վարչության պետ պարոն Մակվեցյանի հետ: 
Արսեն Մակվեցյան  

-Պարոն քաղաքապետ, նամակն ունենք արդեն, քննարկում ենք այս շաբաթ 
հանդիպում կազմակերպել իրենց հետ, հասկանալ ինչում է խնդիրը:  

Տիգրան Ավինյան 
-Ես մի դիտարկում անեմ. չի կարելի ասել, որ մեր մարզադպրոցներում կամ 

մանկապարտեզներում որևէ տեղ բարձր է աշխատավարձը, այլ կարելի է ասել, որ մնացած 
տեղերում է ցածր, ուստի խնդրում եմ հարցին մոտենալ այս տրամաբանությամբ: 

Հաջորդ հարցը՝ «ԱԶԳԱՅԻՆ ԱՌԱՋԸՆԹԱՑ» խմբակցության ղեկավար Արամ 
Թորոսյան, խնդրեմ։   

Արամ Թորոսյան  
-Առաջին հարցս, պարոն քաղաքապետ, հետևյալն է. արդյոք մենք կարող ենք 

քննարկել քաղաքապետին կից կանաչապատման, գեղագիտական, շինարարության և 
բարեկարգման աշխատանքների ընդունման կամ գնահատման հետ կապված հարցերի 
վերաբերյալ խորհուրդներ ստեղծելու մասին հարցը: Կանաչապատման հետ կապված 
խորհրդի անհրաժեշտությունը կա, որովհետև այժմ մեկ ՀՈԱԿ-ի կողմից է բոլոր 
որոշումները կայացվում և ըստ իս՝ ոչ արդյունավետ, իսկ խորհրդի լինելու դեպքում կլինեն 
հստակեցումներ՝ որոշումների հիմքում կդրվի գիտական հենք: 

Երկրորդ հարցս հնչեցնեմ. չեմ հասկանում, թե մեր բակային տարածքներում և որոշ 
այգիներում ինչ տրամաբանությամբ է տեղի ունենում աղբահանությունը: Բոլոր վարչական 
շրջանների բակային տարածքներում, որտեղ երեխաներ են խաղում, փոքր աղբամանները 
միշտ լեցուն են: Ամեն անգամ աշխատանքի գնալիս, նկատում եմ, որ Միսաք Մանուշյանի 
անվան պուրակում աղբամանները նույնպես լցված են: Մենք կարո՞ղ ենք բակային 
տարածքների և այգիների մաքրման աշխատանքներն սկսել գոնե 06.00-07.00 
ժամանակահատվածում, ինչը ես տեսել եմ բազմաթիվ մայրաքաղաքներում: 

 Տիգրան Ավինյան 
- Շնորհակալություն, պարոն Թորոսյան, ես խորհուրդների մասով կպատասխանեմ: 

Մենք այս պահի դրությամբ ունենք միայն քաղաքաշինական խորհուրդ, որը բաղկացած է 
5 ճարտարապետից և, որի աշխատանքը շատ դրական եմ համարում: 4-րդ ռիսկայնության 
բոլոր շենքերի շինարարությունները քննարկվում է՝ սկսած ճարտարապետա-
հատակագծային առաջադրանքից մինչև միջանկյալ համաձայնեցում: Այդ խորհրդի 
կայացրած որոշումների հիման վրա ես ուղղակի փաստն եմ արձանագրում: Ինչ 
վերաբերում է գեղագիտական խորհրդին, դա նույնպես միաշանակ քննարկված և որոշված 
է: Այդ խորհրդի կարիքը երևանի քաղաքապետարանը նույնպես ունի և այն հիմա գտնվում 
է ձևավորման փուլում: Ես խնդիր չեմ տեսնում կանաչապատման և շինարարական 
աշխատանքների հետ կապված խորհուրդներ ստեղծելու հարցում: Կանաչապատման 
աշխատանքների հետ կապված կա տեխնիկատնտեսական խորհուրդ, որը կից է մեր 
ՀՈԱԿ-ին: Այնտեղ ներգրավված են տարբեր գիտնականներ: Բայց դեմ չեմ, որպեսզի մեզ 
մոտ նույնպես ստեղծվի խորհուրդ՝ վերջնական որոշումները կայացնելու համար: 



8 
 

Շինարարական աշխատանքների մասով առաջարկում եմ խոսել պարոն Հովհաննիսյանի 
հետ, հասկանալ ձևաչափը, այնպես որ ես ողջունում եմ բոլոր 3 կետերով Ձեր առաջարկը: 

Աղբահանության վերաբերյալ Ձեր հարցին կպատասխանի Շենգավիթ վարչական 
շրջանի ղեկավար Ռազմիկ Մկրտչյանը, խնդրեմ: 

Ռազմիկ Մկրտչյանը 
-Շնորհակալություն, պարոն Թորոսյան, իրավացի եք, խնդիրը դեռ ամբողջությամբ 

լուծված չէ: «Երևանի աղբահանություն և սանիտարական մաքրում» համայնքային 
հիմնարկում մենք ունենք սանմաքրման աշխատողների թափուր հաստիքներ, սակայն այս 
պահին  ունենք աշխատողներով համալրելու խնդիր: Պետք է փաստեմ նաև, որ մեր 
քաղաքացիները մեծամասամբ այդ փոքր աղբաններն օգտագործում են կենցաղային աղբի 
համար: Մենք պետք է խնդրենք նրանց, որպեսզի կենցաղային աղբը գցեն վերջինիս 
համար նախատեսված մեծ աղբամաններում: 

Տիգրան Ավինյան 
- Խնդրեմ, արձագանքեք, պարոն Թորոսյան: 
Արամ Թորոսյան  
- Ինչպես ասացիք, ես հիմա խնդրում եմ Երևանի բնակչությանն այդ հարցով, բայց 

աղբի կուտակվածությունը միայն դրա հետ չէ կապված, այլ հետևողական չլինելու և 
աշխատանքների սխալ պլանավորման արդյունք է: Իսկ թափուր աշխատատեղերը 
կապված են աշխատանքի ցածր վարձատրության հետ: Այդ առումով Ձեզ հորդորում եմ, 
պարոն քաղաքապետ, թույլ չտալ շռայլ ծախսեր, որպեսզի կարողանանք ավելի բարձր 
աշխատավարձով աշխատողներ ներգրավենք, պատասխանատվության գոտին 
մեծացնենք և ավելի արդյունավետ աշխատանք ստանանք: 

Տիգրան Ավինյան 
- Շնորհակալություն, պարոն Թորոսյան, հորդորի համար: Ես շատ կուզենայի, որ 

Ձեր ասածը ճշմարտություն լիներ, որ մենք հիմնական միջոցների գնման մեկանգամյա 
ծախսերը խնայելով, կարողանայինք աշխատակիցների աշխատավարձեր բարձրացնել, 
բայց, եթե մանրամասների մեջ խորանանք և հասկանանք, թե ինչ կարգի թվաբանության 
մասին է խոսքը, կտեսնեք, որ խոսքը միլիարդավոր դրամների մասին է: Մենք 
անպայմանորեն նպատակ ունենք վերանայելու աշխատավարձերը` առաջին հերթին 
«Կանաչապատում և շրջակա միջավայրի պահպանություն» ՀՈԱԿ-ում, բայց մեր հիմնական 
ՀՈԱԿ-ները, և վարչական շրջանները, և մենք բոլորս մեկ նպատակ ունենք, և դա 
երևանցիներին ծառայություն մատուցելն է, որովհետև և «Կանաչապատում և շրջակա 
միջավայրի պահպանություն» ՀՈԱԿ-ը և «Երևանի աղբահանություն և սանիտարական 
մաքրում» համայնքային կազմակերպությունը չտեսնի աղբ իր բակում, կանաչ 
տարածքները լինեն պատշաճ տեսքի, բակերը մաքուր և բարեկարգ, տրանսպորտը լավ 
աշխատի: Այսինքն այդ նպատակից ելնելով ենք մենք կիրառելու մեր միջոցները: 

Հաջորդ հարցը՝ «ԱԶԳԱՅԻՆ ԱՌԱՋԸՆԹԱՑ» խմբակցության անդամ Սեդա Տեր-
Մինասյան, խնդրեմ: 

Սեդա Տեր-Մինասյան  
-Շնորհակալություն, ս.թ. նոյեմբերի 10-ին «ԱԶԳԱՅԻՆ ԱՌԱՋԸՆԹԱՑ» 

խմբակցության նախաձեռնությամբ քաղաքապետարանում առաջին անգամ ծավալուն 
հանրային լսումներ անցկացվեցին ծառափոխանակման և ծառերի խորը էտի թեմաներով: 
Դժբախտաբար, մասնագիտացված կառույցից՝ «Կանաչապատում և շրջակա միջավայրի 
պահպանություն» ՀՈԱԿ-ից ոչ մի ներկայացուցիչ չկար, չնայած, որ մեր խմբակցության 
ղեկավարը պաշտոնական հրավեր էր ուղարկել: Հարցս հետևյալն է. ինչու՞ 
մասնագիտացած ՀՈԱԿ-ից ոչ մեկը չէր ներկայացել հանրային լսումներին: 

Երկրորդ հարցս վերաբերում է ծառերի խորը էտին, որն արգելված պրակտիկա է 
ամբողջ աշխարհում, և ՀՈԱԿ-ն էլ ընդունել է դա և արգելել է ծառերի խոր էտը Երևան 
քաղաքում: Սակայն, պարոն Ավինյան, եթե Ձեր փոքրիկ աղջկան ասեք, որ նա ծառ նկարի, 
ինչ եք կարծում, այն նման կլինի՞ պարոն Բեգոյանի խորը էտած ծառին: Հարցս վերաբերում 
է նաև Ուլնեցու փողոցի 20 տարեկան երիտասարդ ծառերին, որոնց վրա փակցված են 
ծառահատման տոմսերը, արդյոք նախապես արվել են գիտական հետազոտություններ, և 
արդյոք Ձեր երեխային կուղարկեք մի դպրոց, որտեղ այսօր ուսուցիչն ասում է, որ 2-ին 
գումարած 2 հավասար է 4-ի, իսկ վաղը կասի, որ 2-ին գումարած 2 հավասար է 5-ի: 

Տիգրան Ավինյան 
-Հարցին կպատասխանի «Կանաչապատում և շրջակա միջավայրի պահպանություն» 

ՀՈԱԿ-ի տնօրեն Արմեն Բեգոյանը, խնդրեմ: 
Արմեն Բեգոյան  
- Շնորհակալություն հարցի համար: Նախ թույլ տվեք տեղեկացնել, որ մեր 

կազմակերպությանը կից գործող գիտատեխնիկական խորհրդում  ներգրավված են 
հանրապետության մասնագիտական կառույցների բարձրաստիճան մասնագետներ, որոնք 
էլ հաստատում կամ չեն հաստատում այս կամ այն ծրագրերը: Ինչ վերաբերում է ծառերի 
խորը էտին, պետք է Ձեզ հուշեմ, որ կանաչապատման մեջ նման եզրույթ գոյություն չունի: 
Ենթադրում եմ, որ Ձեր խոսքը վերաբերում է թեղի տեսակի ծառերին, Ձեր նշած խորը էտը 
արվում է թեղիների նկատմամբ, որը չի համարվում խորը էտ, այլ կոչվում է թեղիների 
երիտասարդացման աշխատանք: Երևանի քաղաքապետարանում տեղի ունեցած մեծ 
գիտաժողովի արդյունքում գիտնականների, Շրջակա միջավայրի նախարարության 
ներկայացուցիչների, բուսաբանական այգու գիտական գծով տնօրենի կողմից մեր 
կազմակերպությանը ցուցված է, որպեսզի Երևան քաղաքում իրենց կենսունակությունը 
կորցրած թեղի տեսակի ծառերը փոխարինվեն արժեքավոր ծառատեսակներով, իսկ այն 
հատվածներում, որտեղ հնարավոր չէ փոխարինել, մենք իրականացնում ենք Ձեր ասած 
խորը էտը, որը կոչվում է  ծառերի երիտասարդացում: Այսինքն իջեցնում ենք առանց այդ էլ 
չեղած սաղարթի մակերեսը, որպեսզի հիվանդ և կենսունակության ավարտին գտնվող 

ծառերը կարողանան ևս մի քանի տարի գոյատևել, դրանց թիվը Երևանում մոտ 100 հազար 
է: Ինչ վերաբերում է Ձեր խմբակցության կողմից կազմակերպված հանրային լսումներին իմ 
չմասնակցելուն, ապա տեղեկացնեմ, որ Ձեր խմբակցությունից ես համարյա ամենօրյա 
ռեժիմով ստանում եմ տարբեր տեսակի նամակներ, սակայն ոչ ես, ոչ ՀՈԱԿ-ի որևէ 
աշխատակից կամ գիտատեխնիկական խորհրդի որևէ անդամ մասնակցության հրավեր չի 
ստացել: 

Տիգրան Ավինյան 
-Հաջորդ հարցը՝ «ՀԱՆՐԱՅԻՆ ՁԱՅՆ» խմբակցության ղեկավար Վահան Ավագյան, 

խնդրեմ։   
Վահան Ավագյան  
-Հարցերս շատ են, պարոն քաղաքապետ, բնակիչներից ստացել ենք բողոքներ, 

որոնք վերաբերում են շենքերի նկուղների անմխիթար վիճակին, օրինակ Նոր Նորքի 6-րդ 
զանգվածի Շոպրոնի փողոցի հ.2 շենքը, ունենք խնդիր Դավթաշենում՝ «Օդալեն» 
ռեստորանի հարևանությամբ փողոցն ամբողջովին փորված է, և բավականին երկար 
ժամանակ այդ հարցը չի լուծվում: Որքանով տեղեկացված եմ՝ Ձեր հանձնարարությամբ 
փոսերը պետք է մեկ օրում փոսալցվեն, ինչպես նաև Բրազիլիայի հրապարակի կողքի 
փոսը, որը 48 օր է չի ասֆալտապատվում: Կուրղինյան փողոցի 12/4 շենքում բնակչի տան 
դիմաց ապօրինի փակել են, առանց պահպանելու 3մ հեռավորությունը: Մենք իհարկե այս 
հարցով կդիմենք տվյալ վարչական շրջանի ղեկավարին, բայց բարձրաձայնում եմ, 
որպեսզի Ձեր հսկողության տակ պահեք այս հարցը: Կ. Դեմիրճյանի անվան 
մարզահամերգային համալիրի կողքը մոտ մեկ տարի առաջ փողոցը նեղացրեցին, 
շինարարության պատճառով փլուզում եղավ, կուզենայի իմանալ հետևողական եք արդյոք, 
եթե այո, ապա խնդրում եմ կիսվել մեզ հետ: Եվս մեկ հարց. ինձ դիմում են կենտրոնի 
բազմաթիվ բնակիչներ և ընկերությունների տնօրեններ՝ Երևանի փոքր կենտրոն 2,5 
տոննա և ավելի քաշ ունեցող բեռնատարների մուտքի վերաբերյալ սահմանափակումների 
հետ կապված: Խնդիրը կայանում է նրանում, որ կենտրոնի բնակիչները գիշերն այդ 
մեքենաների աղմուկի տակ չեն կարողանում քնել: «ՀԱՆՐԱՅԻՆ ՁԱՅՆ» խմբակցությունն 
առաջարկում է որոշակի ժամանակ տալ այդ ընկերություններին, որի ընթացքում նրանք 
կփոխեն մեքենաների չափերը կամ ուրիշ միջոցներ կձեռնարկեն: Հաջորդ հարցը 
վերաբերում է Բուզանդի փողոցի հ.1/3 շենքին, որտեղ տասնյակ տարիներ տարբեր 
ընկերությունների անհատույց վարձակալությամբ տրված են տարածքներ, որոնցից մեկը 
Ձեր հակառակորդ կուսակցության մասնաճյուղն է: Կցանկանամ իմանալ՝ Դուք տեղյա՞կ եք 
այդ մասին, թե՝ ոչ, ինչ որ կերպ լուծելու՞ եք այդ հարցը, քանի որ վարձակալողներն էլ շատ 
էժան գնով են վարձակալում, 1ք.մ. տարածքը՝ 3000-3500 դրամով: Ուզում եմ 
բարձրաձայնել նաև բակերի ծառերի մասին: Մեր բոլոր բակերում կան ծառեր, սակայն չկա 
խնամելու (ջրելու) հնարավորություն: Առաջարկում եմ այս հարցի հետ կապված քննարկում 
կազմակերպենք: 

 Տիգրան Ավինյան 
-Շնորհակալություն, պարոն Ավագյան, կսկսեմ վերջին հարցից, որը վերաբերում է 

բակերի կանաչապատ տարածքների սպասարկմանը, որն արդեն երկար ժամանակ է 
քաղաքապետարանը չի իրականացնում, այսինքն իրականացնում է շատ հատվածական, 
որտեղ որ «Կանաչապատում և շրջակա միջավայրի պահպանություն» ՀՈԱԿ-ի 
հնարավորությունը ներում է: Այժմ մենք փորձում ենք մոդելը մի փոքր փոխել՝ վարչական 
շրջաններին տալ ունիվերսալ աշխատակիցներ, ովքեր զբաղվելու են ոչ միայն բակերի 
մաքրությամբ, այլ նաև նմանատիպ աշխատանքներով: Նկուղների վերաբերյալ Ձեր հարցն 
առաջին հերթին վերաբերում են համատիրություններին, որոնք վարչական շրջանների 
ղեկավարների վերահսկողության տակ չեն գտնվում: Մենք և տարբեր ուժեր 
նախընտրական շրջանում խոսել ենք համատիրությունների մասին նոր օրենքի  
վերաբերյալ: Այդ համակարգը նորից վերաձևավորելու կարիք կա, մենք չունենք 
ֆինանսապես կայուն համատիրությունների համակարգ, ուստի մեր նախաձեռնությունն 
առաջին հերթին պետք է միտված լինի այդ համակարգի կայացմանը:  

Ինչ վերաբերում է Ծիծեռնակաբերդի խճուղուն, որտեղ փլուզում է տեղի ունեցել, 
«Սահակյանշին» ընկերությունը պարտավորվել է շինարարական աշխատանքներն 
իրականացնել, եթե չեմ սխալվում՝ մինչև գարուն: Բուզանդի փողոցի հ.1/3 շենքի հետ 
կապված ասեմ, որ վարձակալության պայամանագրերը, որոնք որ կնքում է 
քաղաքապետարանը, իրականացվում է գնահատող կազմակերպության կողմից տրված 
եզրակացության հիման վրա, այսինքն այժմ յուրաքանչյուր նոր պայմանագիր, որը կնքում 
է Երևանի քաղաքապետարանը, իրականացվում է միայն այն բանից հետո, երբ 
համապատասխան գնահատող կազմակերպությունը տալիս է իր գնահատման 
արդյունքները, որից որ մենք գին ենք դուրս բերում: Մենք ունենք տարատեսակ նմանատիպ 
պայմանագրեր, որոնք շատ վաղուց են կնքվել և միգուցե դեռ ժամկետի մեջ են: Դրանց մեջ 
կան և անհատույց տրված տարածքներ և  որոշակի վարձակալությամբ այգիներ՝ շատ 
հնացված պայմաններով: Այստեղ առաջարկում եմ անհատական մոտեցում ցուցաբերել և 
կոնկրետ առաջարկների դեպքում քաղաքապետարանի աշխատակազմի անշարժ գույքի 
կառավարման վարչության պետն անհատապես այդ հարցերին կկարողանա 
պատասխանել:  

Հաջորդ հարցը՝ «ՀԱՆՐԱՅԻՆ ՁԱՅՆ» խմբակցության անդամ Ամալյա Սարգսյան, 
խնդրեմ։  

Ամալյա Սարգսյան  
-Շնորհակալություն, հարցս վերաբերում է դպրոցներին: Երևանում ունենք ծայրահեղ 

ծանր վիճակում գտնվող դպրոցներ, որտեղ չկա անգամ սպորտային դահլիճ, որտեղ 
երեխաներն անցկացնեն իրենց ֆիզկուլտուրայի դասընթացը: Հիմնականում դա 
վերաբերում  Սարի թաղում գտնվող հ.70 դպրոցին, որտեղ ֆիզկուլտուրայի դասերն 
անցկացվում են նկուղում, որտեղ չկա ջեռուցում, լուսավորություն, որևէ սպորտային գույք, 

անգամ՝ գնդակ: Նույն խնդիրն առկա է նաև Նոր Նորքի հ.141 դպրոցում: Կցանկանայի 
ստանալ հստակ պատասխան՝ ե՞րբ է այս հարցը հստակ լուծում ստանալու: 
Շնորհակալություն:  

Տիգրան Ավինյան 
-Շնորհակալություն, տիկին Սարգսյան, այստեղ իրականում Կառավարության և 

քաղաքապետարանի միջև կա լիազորությունների բաշխում: Եթե մանկապարտեզների 
հիմնանորոգումը, գույքի ձեռքբերումը և ամբողջական գործունեության 
պատասխանատվությունը քաղաքապետարանինն է, ապա դպրոցների մասով այդպես չէ: 
Չնայած պետք է հասկանալ, եթե կոնկրետ մասնավոր դեպքի մասին է խոսքը, միգուցե ինչ 
որ ծրագրերով մենք էլ կարողանանք հնարավորություն ունենալ աջակցելու: Հարցի 
պատասխանի համար կխնդրեմ արձագանքի քաղաքապետի տեղակալ Լևոն 
Հովհաննիսյանը, խնդրեմ: 

Լևոն Հովհաննիսյան  
- Շնորհակալություն, պարոն քաղաքապետ, շնորհակալություն հարցի համար: 

Հարգելի գործընկերներ, ցանկանում եմ տեղեկացնել Ձեզ, որ անցած շաբաթ օրը 
Կառավարությունում փոխվարչապետի գլխավորությամբ տեղի ունեցավ 
խորհրդակցություն, որտեղ քննարկվում էր Երևան քաղաքում ՀՀ քաղաքաշինության 
կոմիտեի գալիք ծրագրերով վերանորոգվող դպրոցների ցանկը, որը ներկայացվել էր և մեր 
կողմից և ՀՀ կրթության, գիտության, մշակույթի և սպորտի նախարարության կողմից: 
Ցուցակներում ընդգրկված էին ինչպես հիմնական դպրոցները, այնպես էլ՝ ավագ: Մենք 
առաջնահերթությունը տվել ենք այն դպրոցներին, որոնք գտնվում են անմխիթար 
վիճակում: Սակայն մինչ այդ հանրակրթության վարչությունում պետք է քննարկենք մի շատ 
կարևոր հարց, որ կարողանանք այն դպրոցների աշակերտներին, որոնք ներկայացնում 
ենք 2 տարվա վերանորոգման, համարժեք մոտիկ տեղ տեղափոխենք, մինչև 
ամբողջությամբ աշխատանքները կավարտվեն: Այդ բոլոր հարցերը քննարկել ենք և 
Կառավարության կողմից ստացել առաջարկ: Մեր կողմից այդ ցանկը հաստատվելու 
դեպքում մենք կունենանք ՀՀ քաղաքաշինության կոմիտեի կողմից վերանորոգման 
ենթակա հերթական 12 դպրոցը: Այդ դպրոցների վերակառուցումն իր մեջ ընդգրկում է նաև 
նոր գույքով կահավորումը: Ինչ վերաբերում է այն հարցին, թե կարող է արդյոք համայնքն 
ինչ որ մասնակցություն ունենալ, ես կառաջարկեի դիտարկել այն տարբերակը, որ 
հրատապ լուծումների մասով մի փոքր բյուջե ունենալու դեպքում էականորեն 
կթեթևացնենք վիճակը և որպես համայնք մեր մասնակցությունը կունենանք: 

Տիգրան Ավինյան  
-Կարող եք արձագանքել, տիկին Սարգսյան, խնդրեմ: 
Ամալյա Սարգսյան  
-Շնորհակալություն, հ.70 դպրոցը կառուցման օրվանից (1956թ.) չի վերանորոգվել: 

Ուզում եմ հասկանալ Դուք չգիտեի՞ք դրա մասին, նո՞ր եք ծանոթանում խնդիրներին, թե՞ 

հրատապ չեք համարել: Ինչու՞մ է խնդիրը, որ այդ հարցը դեռ քննարկվում է: Մյուս դպրոցն 
ընդհանրապես նկուղ չունի, որը կարող է անհրաժեշտության դեպքում ծառայել որպես 
ապաստարան: 

Լևոն Հովհաննիսյան 
- Իհարկե նոր չենք ծանոթանում խնդիրներին, պատրաստ եմ Ձեզ տրամադրել մեր 

կողմից ներկայացրած ցանկն ըստ հրատապության, որպեսզի Դուք էլ համոզվեք դրանում: 
Տիգրան Ավինյան 
-Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Սամվել Հակոբյան, 

խնդրեմ։   
Սամվել Հակոբյան  
-Առաջին հարցս տեխնիկական է. իմ անձնական էլեկտրոնային փոստից 3 հարցում 

եմ ուղարկել կազմակերպական վարչություն, որն ուղղված է եղել Տիգրան Ավինյանին: 3 
հարցերն էլ վերաբերում են վարչական դատարան տված իմ հայցադիմումին: Առաջինով 
խնդրել էի, որ ինձ ներկայացնեն քաղաքապետի երդման արարողության նիստի պատշաճ,  
լիարժեք արձանագրություն, որի պատասխանն ստացել եմ, իսկ 2-րդ և 3-րդ հարցումներիս 
պատասխանները չեմ ստացել՝ կապված էլեկտրոնային փոստի տեխնիկական 
խափանումների հետ, սակայն տեղեկացրել են, որ պատասխանում բովանդակային 
առումով ոչինչ չկա, քանի որ չի պահպանվել հարցման ձևաչափը: Իմ բոլոր 3 հարցումները 
գրվել են նույն ձևաչափով: Առաջին հարցմանս պատասխանը ստացել եմ, ուստի 
տրամաբանական հետևություն եմ անում, որ կարող էիք նման ձևաչափով գրված 
հարցումներին պատասխանել, 2-րդ հարցմանը գիտեմ ինչու չեք պատասխանել, որովհետև 
պահանջել եմ ներկայացնել իրավական նորմատիվային ակտերը, որոնցով հիմնավորվում 
է Ձեր ասածը, որ դա արարողակարգային նիստ էր և քվորում չէր պահանջվում: 3-րդ 
հարցումս բավականին հեշտ էր, և կարծում եմ կարող էիք պատասխան տրամադրել: 
Խնդրել էի ներկայացնել Ձեզանից առաջ աշխատած 3 քաղաքապետների 
երդմնակալության արարողությունների նիստերի արձանագրությունները, որը ևս 
բավական ծանրակշիռ ապացույց կլինի դատական գործի ընթացքում և ակնհայտ կերևա, 
որ նախորդներում քվորում եղել է, և ստույգ գրված է, թե ավագանու քանի անդամ է 
մասնակցել այդ նիստերին: Երկրորդ հարցս այն է, որ իմ դատական հայցը երեկ 
վերադարձվել է ինձ, դատավորը դրա հիմքում դրել է այն հանգամանքը, որ ես չեմ 
կարողանում հաստատեմ և ապացուցեմ, որ, եթե ես այժմ դիմեմ Ձեզ՝ Տիգրան Ավինյանին 
և ասեմ անցկացրեք երդմնակալության արարողության նոր նիստ, հնարավոր է Դուք 
չմերժեք, բայց տրամաբանորեն ես էլ, Դուք էլ գիտենք, որ կմերժեք: Դատական գործի 
լիարժեքության համար ես չեմ զլանա, նորից հարցում կուղարկեմ, խնդրում եմ 
հետևողական լինեք և խնդրում եմ ասեք, թե ես ո՞ր փոստով հարցումս ուղարկեմ, որ 
բավականին արագ և օպերատիվ կերպով պատասխան ստանամ, որպեսզի նորից մտնեմ 
դատարան, շնորհակալություն: 

Տիգրան Ավինյան 
-Կխնդրեմ կազմակերպական վարչության պետ տիկին Վարդանյանին, որպեսզի 

Ձեզ նկարագրի հարցումների ընթացակարգը և ձևաչափը, որպեսզի Ձեր հարցումների 
պատասխանները ստանաք համապատասխան ժամկետներում: Եթե բան ունեք 
ավելացնելու տիկին Վարդանյան, խնդրեմ: 

Արմինե Վարդանյան 
-Պարոն Հակոբյան, հարցումներն ուղարկելու եք նույն էլեկտրոնային փոստի 

հասցեին, ձևաչափի վերաբերյալ ես Ձեզ արդեն տեղեկացրել եմ, որ պետք է լրացված լինի 
սահմանված ձևաչափով և համապատասխան ժամկետներում Ձեզ կտրամադրենք 
անհրաժեշտ տեղեկատվությունը՝ մեր վարչության գործառույթների սահմաններում, 
շնորհակալություն: 

Տիգրան Ավինյան 
-Հաջորդ հարցը՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցության անդամ 

Միքայել Խաչատրյան, խնդրեմ: 
Միքայել Խաչատրյան  
-Շնորհակալություն, հարցս վերաբերում է Էրեբունի վարչական շրջանին: Տեղյակ 

ենք, որ վարչական շրջանում կատարվել և կատարվում են կոյուղագծերի փոխարինման 
մեծ ծավալի աշխատանքներ: Խնդրում եմ ներկայացնել, թե ինչ փուլում են գտնվում այդ 
աշխատանքները և մի փոքր տեղեկացնել ժամկետների վերաբերյալ: 

Տիգրան Ավինյան 
-Հարցին կպատասխանի Էրեբունի վարչական շրջանի ղեկավար Հակոբ Բալայանը, 

խնդրեմ: 
Հակոբ Բալայան 
-Շնորհակալություն, պարոն Խաչատրյան, տեղեկացնում եմ, որ Էրեբունի վարչական 

շրջանում 2023 թվականին կատարվում են կոյուղագծերի փոխարինման մեծածավալ 
աշխատանքներ, մասնավորապես՝ փոխարինվում են Խաղաղ Դոնի փողոցի բոլոր շենքերի 
կոյուղագծերը, որի ավարտը նախատեսված է դեկտեմբերի 15-ին, իսկ հաջորդը 
վերաբերում է Մուշական թաղամասին, որը վերջապես կունենա կոյուղագիծ, ինչի մասին 
տարիներ շարունակ երազել են թաղամասի բնակիչները: Այդ աշխատանքների ավարտը 
նախատեսված է դեկտեմբերի 20-ին: 

Տիգրան Ավինյան 
- Օգտվելով արտահերթ հարց տալու իրավունքից՝ հարց կհնչեցնի «ԱԶԳԱՅԻՆ 

ԱՌԱՋԸՆԹԱՑ» խմբակցության ղեկավար Արամ Թորոսյանը, խնդրեմ։   
Արամ Թորոսյան  
-Շնորհակալություն, հարցս վերաբերում է Էրեբունի վարչական շրջանում առկա մի 

իրավիճակի, ինչի վրա հրավիրում եմ քաղաքապետի ուշադրությունը: Այս հարցին 
ժամանակին անդրադարձել է տիկին Անի Խաչատրյանը, ինչի համար բնակիչները նաև 

շնորհակալ են նրան, սակայն գործը տեղից չի շարժվել: Հարցը վերաբերում է «Նիկոլ 
Դուման» ՍՊԸ-ին պատկանող ձուլարանին: Արցախի պողոտայի հ. 23/1 շենքում նշված 
ընկերությունն իրականացնում է ձուլարանի և դարբնային աշխատանքների հետ կապված 
գործունեություն, որից օգտվում է (գնումներ է կատարում) նաև Երևանի 
քաղաքապետարանը: Նրանք կատարում են բավական գեղեցիկ աշխատանքներ, 
կանգառներ են պատրաստում քաղաքապետարանի համար: Տվյալ աշխատանքային 
պրոցեսը (աղմուկ, քիմիական նյութերի օգտագործում) անհանգաստացնում է շրջակայքում 
ապրող բնակիչներին:  Երեխաները մեծամասամբ ունեն բրոնխների հետ կապված 
առողջական խնդիրներ: Կարելի է կոմպրոմիսային լուծում տալ այս խնդրին, այսինքն, եթե 
քաղաքապետարանն իր հաշվեկշռում ունի համապատասխան տարածք, կարելի է 
միառժամանակ տրամադրել նրանց, մինչև հարցը լուծվի: Հակառակ դեպքում խնդրում եմ 
որևէ պատվեր չներկայացնել այդ ընկերությանը, ինչով մենք վտանգում ենք մեր 
բնակչության առողջությունը:  

Տիգրան Ավինյան 
-Շնորհակալությաուն, ես կխնդրեմ քաղաքապետի առաջին տեղակալ պարոն 

Փամբուխչյանին անձամբ զբաղվել տվյալ հարցով, լուծման տարբերակները քննարկել 
ընկերության հետ, նաև հասկանանք, թե ո՞ր տեսչական մարմինը պետք է զբաղվեր այս 
պրոցեսներով և արդյոք զբաղվել է, թե ոչ, եթե այո, ապա ինչ միջոցներ են կիրառվել: 

Ավարտվեց հարց ու պատասխանը, ավագանու հարգելի անդամներ, հարգելի 
գործընկերներ, Երևանի ավագանու 1-ին նստաշրջանի 1-ին նիստը հայտարարում եմ 
փակված։ Շնորհակալություն, ցտեսություն: 

 
 
ԵՐԵՎԱՆԻ ՔԱՂԱՔԱՊԵՏ          ՏԻԳՐԱՆ  ԱՎԻՆՅԱՆ 
 
 
 
Կազմեց՝ Ա.Գևորգյան  

 


